
 

 

 

 

 

 

 

50-იანი წლები მსოფლიო კინემატოგრაფში მნიშვნელოვანი ცვლილებების პერიოდი 

იყო. ომის შემდგომი იტალიის კინომიმდინარეობის ნეორეალიზმის, რომელიც მეორე 

მსოფლიო ომის მიწურულს ჩნდება,  დასასრულად ვიტორიო დე სიკას ფილმი 

„უმბერტო დ“ აღიარეს. 1950-იან წლებში კი უკვე იწყება ე.წ. ვარდისფერი 

ნეორეალიზმი. რეალობის კრიტიკული გააზრება და მისი შეულამაზებლად ასახვა, 

კომედიური ჟანრის, ბედნიერი ცხოვრების, ოპტიმისტური პათოსით სავსე 

კომედიებმა შეცვალა.  

 

ამ პერიოდის ფრანგულ კინოში რეჟისორები საავტორო კინოპოლიტიკის წინ 

წამოწევას ცდილობენ, ათწლეულის ბოლოს მსოფლიო კინოს ერთ-ერთი ყველაზე 

საინტერესო და მრავალფეროვანი კინომიმდინარეობა „ახალი ტალღა“ იბადება. 1950-

იანი წლების ჰოლივუდი კი ჟანრული და ვიზუალური თვალსაზრისით ზენიტშია, 

ამერიკული კინოს ოქროს ხანა ორსონ უელსის, ალფრედ ჰიჩკოკის, ჯონ უეინისა (ჯონ 

ვეინი) ელია კაზანის, ბილი უაილდერის .... ფილმებს აერთიანებს. ასპარეზზე გამოდის 

იაპონელი რეჟისორი აკირა კუროსავა, მისმა ფილმებმა „როსიომონი“, „შვიდი 

სამურაო“ მსოფლიო აღიარება მოიპოვეს. ინგლისში კინოში ჩნდებიან ახალგაზრდა 

რეჟისორები, რომელბსაც უკომპრომისობის გამო „გაბრაზებულ ახალგაზრდებს“ 

არქმევენ. რასაც ე.წ. სოციალური რეალიზმის გაჩენა მოსდევს  გარემოს, პოლიტიკის, 

სოციალური თუ ეკონომიკური პრობლემების მწვავე კრიტიკა.  

 

საქართველოში კი 1953 წელს „თბილისის კინოსტუდიის“ ბაზაზე კინოსტუდია 

„ქართული ფილმი“ იქმნება. სწორედ ამ სივრცეში იღებენ რეზო ჩხეიძე და თენგიზ 

აბულაძე ქართული კინოს საეტაპო ფილმს „მაგდანას ლურჯა“. ამ კინოსურათმა 

„მცირეფილმიანობის“ კინოს ზოგადი ტენდენცია დაარღვია, ავტორებმა შექმნეს 

გამორჩეული სტილის ფილმი. "მაგდანას ლურჯა" ქართველი მწერლის ეკატერინე 

გაბაშვილის მოთხრობის ეკრანიზაციაა. მის ვიზუალურ/ესთეტიურ მხარეზე 

ცალსახად იგრძნობა იტალიური ნეორეალიზმის გავლენა. ეს გავლენა კიდევ უფრო 

თვალშისაცემია თენგიზ აბულაძის მომდევნო ფილმში „სხვისი შვილები“, რომელიც 

რეჟისორმა რეალური ამბის-საგაზეთო სტატიის საფუძველზე გადაიღო. 

ნეორეალიზმი ომის შემდგომ იტალიურ ყოფას შეულამაზებელად ასახვს, ფილმების 

პროტაგონისტები ღარიბი და მუშათა კლასის წარმომადგენლები არიან, ადამიანები, 



რომლებიც უსამართლობასა და შიმშილთან საკუთარი ძალებით ცდილობენ 

გამკლავებას. ფილმებში ძირითადად არაპროფესიონალი მსახიობები მონაწილეობენ, 

რაც ბუნებრიობას და ავთენტურობას კიდევ უფრო ამძაფრებს.  

„მადგანას ლურჯას“ ვიზუალურ, ესთეტური მსგავსების გარდა, თემატიკით და 

გმირების გააზრების თვალსაზრისითად ახლოს დგას იტალიურ ნეორეალიზმთან. 

უსამართლობა ღარიბი ხალხის მიმართ, საკუთარი ღირსების დაცვა, სამართლის ძიება 

- ქართველი რეჟისორების ფილმშიც წამყვანი ხაზი ხდება. ქვრივი მაგდანას შვილები 

მიხო და კატო გზაზე მომაკვდავ ვირს პოულობენ. მოიშინაურებენ მას, მოუვლიან და 

„ლურჯას“ დაარქმევენ. ვირმა მრავალშვილიანი მაგდანას შრომა უფრო მარტივი 

გახადა. მისი დახმარებით მაგდანა ქალაქში რძეს და მაწონს დაატარებს. ოჯახის 

ბედნიერი ყოფა, დროებითი აღმოჩნდა. ვაჭარმა მიტუამ თავისი გზად დაგდებული და 

მიტოვებული სახედრის უკან დაბრუნება მოითხოვა, სასამართლო მოისყიდა და 

ქვრივი მაგდანას ოჯახს „ლურჯა“ წაართვა. 

 

რეზო ჩხეიძის და თენგიზ აბულაძის ფილმმა კანის კინოფესტივალზე, 1956 წელს 

საუკეთესო მოკლემეტრაჟიანი მხატვრული ფილმისთვის ჟიურის სპეციალური 

აღნიშვნა დაიმსახურა. ახალგაზრდა ავტორებმა რეზო ჩხეიძემ და თენგიზ აბულაძემ 

ფილმით „მაგდანას ლურჯა“ ახალი ეტაპი დაიწყეს ქართულ კინოში და ფოკუსში 

უბრალო ადამიანი მოაქციეს, ყოფითი პრობლემებით, განცდებით, ფიქრებით, 

შეხედულებებით.  

 

თენგიზ აბულაძე და რეზო ჩხეიძე რეჟისორის პროფესიას მოსკოვის საკავშირო 

კინოინსტიტუტში დაეუფლნენ, თბილისში დაბრუნებულებს სცენარი 

კინოკრიტიკოსმა კარლო გოგოძემ გააცნო და მალე ფილმის გადაღებაც დაიწყეს. 

"მაგდანას ლურჯას" ერთ-ერთი ოპერატორი პიონერი ქართველი კინემატოგრაფისტი 

ალექსანდრე დიღმელოვია. ფილმის ძირითადი ნაწილი სოფელ უფლისციხეში 

გადაიღეს. მაგდანას როლს იმ პერიოდში პოპულარული მსახიობი დუდუხანა წეროძე 

ასრულებს. 

 

ფილმის გადაღებას სირთულეების გარეშე არ ჩაუვლია. სცენარზე მუშაობის დროს 

რამდენიმე ვერსია შეიქმნა, ერთი სრულად ემთხვეოდა პირველწყაროს - ეკატერინე 

გაბაშვილის მოთხრობის ფინალს - სასამართლო მაგდანას სახედარს უბრუნებდა, 

მეორეში მაგდანას უფროსი შვილი წითელყელსახვევიან პიონერებს უყვებოდა 

ფილმში აღწერილ ამბავს. მაგრამ საბოლოოდ იმ ვერსიაზე შეჩერდნენ, რა სახითაც 

ახლა ფილმი არსებობს. ფილმს დიდი დაბრკოლება შეექმნა, როცა დასრულებული 

ნამუშევარი კინოსტუდიის ხელმძღვანელობამ აკრძალა. რეზო ჩხეიძის მოგონებების 

მიხედვით, "მაგდანას ლურჯა" საქართველოში მწერლებსა და პოეტებს უჩვენეს, 



მიუხედავად იმისა, რომ რამდენიმე მათგანი ვირის მთავარ პროტაგონისტად არჩევას 

სკეპტიკურად შეხვდა, ფილმის ბედი გალაკტიონ ტაბიძის რეაქციამ გადაწყვიტა, მან 

ახალგაზრდა რეჟისორების კინოდებიუტი მოიწონა და ღიად დაუჭირა მხარი. 

 

„მაგდანას ლურჯამ“ ახალბედა რეჟისორებს გზა გაუხსნა კინემატოგრაფის სამყაროში, 

ქართული კინო კი, რომელიც 1956 წლამდე ძირითადად ჰეროიკულ - პათეტიკური 

იდეოლოგიისა და ესთეტიკის ფილმებს აერთიანებდა, ავტორებს აზროვნებისა და 

თვითგამოხატვის ახალ სივრცეს სთავაზობდა. „მაგდანას ლურჯა“ გახდა ერთგვარი 

წინაპირობა და შემზადება იმ დიდი შემოქმედებითი პროცესებისთვის, რომელიც  

1960-იანი წლების ქართულ კინოში დაიწყო. 

 

 

 


